
Präsidentinne Bricht 2024/2025 

Scho wieder isch e Joor verbi  

Viellmol bini an dem Punkt scho gsi 

E Präsi-Bricht muss wieder her 

Doch wie immer isch das Blatt zerscht leer 

 

Am 26. Januar isch d GV dra 

Im 100-er Ruum und Thai-Food hämmer gha 

Ratzfatz die Töpf sind leer und Teller sowieso 

für d Therese leider zscharf, sie isst nur Ris eso  

 

Doch mache mir witer, was stoht jetzt aa? 

Es isch am 5. Mai dr Maibummel, de isch als nächschts dra 

Mir si wie mmer gloffe, über dr Loobärg bis nach Wegestette 

Zur Stoneranch, wo e Brunch gwartet het - super fein - jedi Wette. 

 

organisiert vo dr Karin und dr Anja, vielle Dank euch Beide 

Hunde nicht erlaubt – drumm hani de Zmorge müesse meide 

Doch statt mit em Eddy heimlaufe, mit leerem Mage und elei 

Hämmer e Plätzli gfunde, im Auto bim Dani, mit Therese, Anja und mir zwei 

 

Scho chömme d Summerferie, die letscht Turnstund am 1. Juli isch dra 

E gmüetlige Obe statt Turne chunnt immer guet aa 

D Kerstin und d Yvonne, unseri Jubilarinne, hei das Fescht für uns dörfe plane 

Mir fyre im Huus vo dr Kerstin, mit viell, viell Aperol und Chili con Carne  



 

Am 18. Auguscht stoht unseri Vereinsreis uf em Programm 

Organisert vo dr Jeannette und vo mir –- verzelle chönnt ich us erschter Hand 

Doch nei - leider ebe nid, denn ich ha leider mi Agenda nid im Griff 

Zum Glügg het mir d Conny usghulfe, uf mi Hilfeschrei-Pfiff 

 

Mit ÖV gohts bis Buebedorf im Baselbiet und den z’Fuess witer 

verbi an alte Eiche, Bäum ur alt, us de Zyte vo Burge und Ritter 

Bim Schloss Wildestein gits e Halt, e Pause zum Esse 

Gmüetlig zäme si – Käffele und Lache nid vergässe 

 

Alles anderi ghört ihr im Vereinsreisebricht, im Detail no genau 

Ich mach lieber witer, isch besser, ich weiss es jo au 

Dopplet gneit hebt besser- das mag scho stimme 

Aber doppelt verzellt isch langwielig oder schlimmer 

 

Am 8. September simmer – doch e paari – am Endturne drbi 

De Nomi mit em TV und dr MR  isch wirklig mega luschtig gsi 

E Staffete – e Wettkampf mit vielle Hindernis und Tücke 

Als gmischti Manschaft gegenand kämpfe und nochher zäme e Wurst verdrücke 

 

IAm 2. November isch s Konzert vo dr BBZ uf em Kalender stande 

Alle Jahre wieder – the same procedure als every year – verstande 

Mir schaffe und si flissig wie sichs ghört 

Und in der Kasse klimperts, d Anja freut sich unerhört 

 

Am 8. Dezember zum 2te Mol, Jubilarefyr & Senioreweihnacht zämme, nid separat 

Mir backe Guetzli und mir dekoriere d Turnhalle – mache alles parat 

Mir schmeisse mit der BBZ de Aalass und s Meischte isch wieder guet 

Ich hoff das au du und du und du dich scho uf s nächscht Joor freue tuet 

 



Jetzt chunnt am 16. Dezember unser eigets Weihnachtsfescht  

S Conny und d Anita die zwei organisiere und chrampfe fescht 

E mega feins Esse doch vorab vom Conny «Body-Mobilisation» so guet  

Den es «Schoggi-Spiel» Mars, Bounty, Merci, Ovi– machet mit – nur Muet 

 

So jetzt isch mi Liste vo Aaläss wieder leer 

Zum Verzelle find ich au das Joor glaub nid mehr 

S Joor isch scho wieder umme 

Und zum säge bliebt mir drumm numme 

 

Dangge, dangge, nomol dangge und zwar sehr 

Viell isch passiert das Joor und sicher no mehr 

Zäme isch es aber schöner -im Team und «nicht allein» 

Drum hebet euri Gläser - Proscht allne - uf unser Verein!! 


